
John Rajani er 
settur í starvið 
sum sendifólk 
á Sendistovu 
Føroya í Tel Aviv 
í Ísrael frá 1. 
desember  2020 
at rokna

Eirikur Lindenskov

John Rajani er 51 ára 
gamal og útbúgvin innan 
búskap og leiðslu frá 
Danmark og Stórabret­
landi. Hann er giftur og 
eigur trý børn, og hevur 
virkað í ráðgevaravinnuni 
tey seinastu árini.

John Rajani var sendi­
maður í London frá 2002 
til 2005, og var við til at 
byggja sendistovuna í 
London upp. Hann hev­
ur drúgvar royndir bæði 
í í miðfyrisitingini og í 
privatu vinnuni. Í fíggjar­
vinnuni hevur hann tíggju 
ára royndir á leiðslu- og 
stjórnarstøði úr Bank­
Nordik.

JOHN RAJANI SENDI­
HARRI Í ÍSRAEL

Klassikar­
ar í Gamla 
Bóka­
handli
Í vetur skipar Gamli Bóka­
handil fyri sjey bókatiltøkum, 
har klassikarar í heimsbók­
mentunum verða umrøddir og 
fluttir inn í nútíðar samfelag­
ið. Bókaforlagið Hemlið hevur 
givið bøkurnar út.

Fyrsta tiltakið verður nú 
mikukvøldið 28. oktobur kl. 
19.30, tá ið Rósa Heinesen fer 
at hugleiða um klassikaran 
Fúrstan eftir Machiavelli. 

Tiltøkini verða mikukvøld 
frá klokkan 19:30-20:30 í hugn­
aligu stovunum í Gamla Bóka­
handli.

Hesi kvøldini í vetur fara 
ymisku persónarnir at tosa 
um evni, sum tey vita serliga 
nógv um. Luttakaratalið er av­
markað, og tilmelding krevst. 
Melda til á hnj@hnj.fo og sig 
hvørji tiltøk, tú vilt til.

Felags fyri bøkurnar, sum 
verða umrøddar, er, at tær 
eru meira livandi í mentanini 
á okkara døgum, enn tey flestu 
okkara geva okkum far um.

28. oktobur: Fúrstin – Rósa 
Heinesen

Fúrstin er ein bók um 
kynstrið at fáa og varðveita 
valdið í einum stati. Niccolò 
Machiavelli hevur skrivað 
Fúrstan.

25. novembur: Retorikkur - 
Eydna Skaale 

Í bókini Retorikkur viðgerð 
Aristoteles kynstrið at orða seg 
væl og sannførandi framman 
fyri øðrum.

16. desembur: Tað etiska 
kravið – Theodor E. D. Olsen

Í bókini Tað etiska krav­
ið viðgerð K.E. Løgstrup 
samvitskuna og moral. Um 
at vit bara kunnu liva, tá ið lív 
okkara er tvinnað saman við 
lívið hjá øðrum menniskjum.

27. januar: Lógirnar – 
Bárður Larsen

Í bókini Lógirnar finn­
ur heimspekingurin Platon 
fram til eina samfelagsfyr­
imynd, sum virkar sum tað 
góða samfelagið við teimum 
góðu borgarunum.

24. februar: Etikkur – Anne 
Mette Greve Klemensen

Í bókini Etikkur viðgerð 
Aristoteles  tað góða og sosia­
la menniskjað, sum miðar eftir 
einari gyltari miðleið.

31. mars: Utopia – Ivan 
Niclasen

Í bókini Utopia ímyndar 
høvundurin Thomas More 
sær eitt samfelag við fríari 
atgongd til sjúkrarøkt, sosialan 
tryggleika, útbúgving, mentan, 
stutt sagt: eitt virðiligt lív.

28. apríl: Staturin – Jógvan 
D. Hansen

Í bókini Staturin leggur 
Platon fram sína statslæru 
um eitt væl skipað samfelag, 
og um hvat rættvísi er.

51 ára gamli John Rajani verður fyrstu sendimaður Føroyar í Ísrael. Hevur royndir sum føroysku sendimaður í Bretlandi og 
sum stjórnarritaðir á Løgmansskrivstovuni

Bilurin fór í sjálvsving:
Fingu skjótt tamarhald á støðuni
Seinnapartin mánadagin 
varð ringt at boða frá, at 
nógvur roykur frá einum 
bili, sum var á veg eftir 
vegnum Yviri við Strond.

Bilførarin steðgaði 
og slapp sær úr bilinum. 
Annars vórðu boð send 
eftir sløkkiliðnum og tey 
fingu skjótt tamarhald á 
støðuni.

Løgreglan sigur, at tað 
vísti seg, at bilurin, sum 
var frá 2006, var farin í 
sjálvsving. Tað var ikki 
eldur í honum, men eitt­
hvørt tekniskt brek førdi 
til, at motorurin gekk 
við fullari ferð og tað var 
hetta, sum elvdi til tann 
nógva roykin.

Nógvur roykur kom frá 
bilinum, hóast eldur ikki var 
í. Men motorurin var farin í 
sjálvsving, sigur løgreglan


